
MINUTI

Il-Minuti ta’ laqgħa Nru 10 li saret nhar l-Erbgħa, 8 ta’ Mejju 2019 ġew ikkonfermati.

PREŻENTAZZJONI DWAR IL-PROSTITUZZJONI MILL-ASSOCIATION FOR GENDER EQUALITY

IĊ-CHAIRPERSON (Onor. Etienne Grech): Għandna qbil bejn ir-rappreżentanti taż-żewġ naħat tal-Kamra sabiex nibdew din il-laqgħa. Illum se nisimgħu l-veduti tal-mistednin li għandna dwar il-prostituzzjoni imma kif nafu hemm ħafna veduti differenti fuq dan is-suġġett. U dan il-Kumitat, flimkien mal-Kumitat Permanenti dwar l-Affarijiet tal-Familja, beħsiebu jagħmel aktar laqgħat dwar dan is-suġġett. Imma llum nilqgħu magħna r-rappreżentanti mill- Association for Gender Equality. Fil-fatt Dr Anna Borg se tressqilna l-preżentazzjoni tagħha u mbagħad wara l-Membri preżenti jkunu jistgħu jagħmlulkom xi mistoqsijiet relatati mas-suġġett. Qabel nibdew nixtieq infakkarkom li din il-laqgħa qiegħda tiġi trażmessa live fuq il-websajt tal-Parlament u għalhekk se nkunu qegħdin għall-iskrutinju tal-midja.  

DR ANNA BORG (Association for Gender Equality): Nirringrazzjakom tal-istedina. F’din il-preżentazzjoni se nkun qiegħda nħares lejn l-issue tal-prostituzzjoni mill-aspett ta’ kif jolqot l-iktar lill-mara u se nuża dik li tissejjaħ gender lens għaliex l-assoċjazzjoni tagħna taħdem favur l-ugwaljanza bejn in-nisa u l-irġiel. Din il-preżentazzjoni se naqsamha f’erba’ stadji bejn wieħed u ieħor; l-ewwel se ngħid x’inhuma ż-żewġ kampijiet li jħarsu lejn il-prostituzzjoni. Aħna assoċjazzjoni li nibbażaw ħafna mill-fatti u d-deċiżjonijiet tagħna fuq ir-riċerka akkademika ...

IĊ-CHAIRPERSON: Tista’ tgħidilna x’inhu l-background tiegħek?

DR ANNA BORG: Jiena esperta fil-gender equality and the labour market, jiġifieri dan is-suġġett huwa relatat ħafna. Se nipprova nwieġeb il-mistoqsija ta’ jekk il-prostituzzjoni tistax tiġi kkonsidrata bħala impjieg normali u finalment se niddiskuti magħkom dwar jekk il-prostituzzjoni għandhiex tinfetaħ u fuq dak li aħna qegħdin nipproponu. Dawk huma l-erba’ aspetti li se nitkellem fuqhom f‘din il-preżentazzjoni.

Kif inhi s-sitwazzjoni bħalissa l-prostituzzjoni f’Malta mhijiex illegali.  Bħalissa jekk wieħed jgħix mill-qligħ tal-prostituzzjoni, jiġifieri dak li jissejjaħ il-pimping u t-tlajjar, dak huwa illegali. U allura as such il-prostituzzjoni mhijiex illegali f’Malta llum. Issa donnu li hemm żewġ kampijiet bħalissa; għandek il-pro-prostitution lobby li qed jargumentaw li min jidħol fil-prostituzzjoni jista’ jkun mara, trans jew gay, m’hemmx differenza mbasta din tkun għażla libera. Dawn qed jgħidu li min jidħol għal dan ix-xogħol irid ikun protett bil-liġi kontra l-abbużi. L-argument ta’ dawn in-nies hu li jekk aħna nagħmlu ban fuq il-prostituzzjoni, din tista’ tmur underground u s-sitwazzjoni tiġi agħar għax se jkun hemm aktar problemi għal min jaħdem f’dik l-area. Dak qisu l-kamp ta’ min qed jaħdem favur dan il-qasam. 

Imbagħad hemm il-kamp l-ieħor li qed jargumenta li l-prostituzzjoni hija forma ta’ vjolenza fuq in-nisa għax qiegħda tinvolvi unwanted sex. Jekk inti jrid ikollok x’taqsam ma’ xi ħadd, inti liberu jew libera li tagħmel dan, imma l-fatt li hemm il-ħlas għal dak is-sess jindika li hemm unwanted sex. U allura dik hija forma ta’ vjolenza u l-vjolenza qatt mhi aċċettabbli u ma tistax tirregolaha għax il-vjolenza dejjem ħażina! L-argument tagħna hu li għandna l-prostituzzjoni għax qed ngħixu f’soċjetà patrijarkali, fejn il-ġisem tal-mara, ħafna drabi, huwa kkonsidrat bħala oġġett li tista’ tuża u tabbuża minnu! U ħafna drabi l-klijenti huma rġiel. Huma l-irġiel li jmorru man-nisa, li jmorru mat-trans, li jmorru ma’ irġiel oħra u li jmorru mat-tfal. Mela dan huwa servizz li minnu qed jibbenefikaw l-aktar l-irġiel. L-angolu l-ieħor hu li qed jipproponu l-mudell Nordiku imma fuq dan nitkellmu aktar ‘il quddiem.  

Qabel ma niddeċiedu liema naħa se mmorru naħseb li huwa importanti li jkollna f’idejna ftit tal-fatti. U l-fatti huma dawn; min huma n-nies involuti fil-prostituzzjoni? Kif isibu ruħhom f’dawn iċ-ċrieki? Veru li din hija għażla libera? Dawn daħlu b’mod liberu u qed jagħmlu ħafna flus u allura m’għandniex għalfejn ninkwetaw fuqhom? Jew inkella huma vittmi taċ-ċirkostanzi u li ħafna drabi ftit ikollhom kontroll fuqhom? Dawn huma l-fatti li aħna sibna meta għamilna r-riċerka tagħna. L-ewwel punt hu li l-maġġoranza tan-nisa fil-prostituzzjoni jidħlu f’dan iċ-ċirku qabel ma jkollhom 18-il sena. Fil-fatt ħafna drabi dawn jibdew jiġu groomed minn meta jkunu tfal u l-età tkun ta’ bejn it-12 u t-13-il sena. Pimps prey on children li jkunu vulnerabbli, tfal f’istituti, tfal li jkunu ġejjin minn familji mkissrin u tfal li forsi missew mad-droga. Dawk huma l-aħjar nies biex il-pimps idaħħluhom fil-prostituzzjoni. Jiġifieri l-maġġoranza tan-nies fil-prostituzzjoni ma jkunux għamlu l-għażla bħala adulti imma jkunu daħlu fiha meta kienu tfal.  

Kif għedt il-maġġoranza tagħhom huma tfal vulnerabbli, ġejjin minn familji bi problemi ta’ saħħa mentali jew ta’ tfal li jkunu f’istituti. Ġieli jkun hemm tfajliet li jiġu groomed mhux biss mill-pimps imma anke mill-boyfriends tagħhom jew minn membri tal-familja stess jew minn aġenti tax-xogħol, li jidħku bihom għax jgħidulhom li se jsibulhom xogħol ieħor. Jiġifieri hemm ħafna dan l-element ta’ sfruttar ta’ nies vulnerabbli. Rapport tal-EU wera li bejn 40% u kważi 70% ta’ dawn it-tfal ikunu ġew abbużati sesswalment meta kienu żgħar u xi wħud minnhom ikunu wkoll homeless at some point in their life. B’hekk ikun aktar faċli biex tiġbidhom lejn dan ix-xogħol għax tibda toffrilhom l-ikel, ħwejjeġ, mobile phones, eċċ., biex iddaħħalhom f’dik id-dinja.   Pereżempju fin-Netherlands, fejn kollox huwa legali u aħna naħsbu li kollox miexi sew, hemm bejn 60% u 70% tan-nisa fil-prostituzzjoni li ġew sfurzati jidħlu f’dan iċ-ċirku minn gruppi kriminali. Dan f’pajjiż fejn suppost kollox miexi sew! Qed naraw ukoll li tfal li ma jkunux unaccompanied minors, fejn jidħol traffikar, numru kbir minnhom qed jintilfu u qed jittieħdu għall-prostituzzjoni. Dan il-fenomenu qiegħed jiżdied. U hawnhekk għal darb’oħra għandek sfruttar ta’ persuni vulnerabbli. X’nafu wkoll? 

Nafu wkoll li llum il-pornografija saret ħafna iktar aċċessibbli u qiegħda ssir dejjem aktar raffa u estrema! Issa ħafna drabi, in-nies li jikkonsmaw il-pornografija huma l-istess nies li jmorru mal-prostituti u dan qiegħed iwassal biex min jaħdem f’din l-industrija qiegħed jgħaddi minn vjolenza akbar fuqu. Fil-fatt ġieli jkun hemm min qed ikollu bżonn l-attenzjoni medika għax il-ġisem tal-mara mhuwiex magħmul biex jieħu dik it-tip ta’ vjolenza! Lanqas jekk ikollok kelb jew qattus ma tkun tridhom jgħaddu minn dik it-tip ta’ vjolenza, aħseb u ara bniedem! Dawk li jirnexxilhom joħorġu minn din it-triq, ħafna drabi, ikollhom bżonn kura ta’ saħħa mentali għax ikollhom post traumatic stress disorder, daqslikieku marru għall-gwerra. Dak hu l-impatt tal-prostituzzjoni fuqhom! Xi wħud ikollhom psychotic episodes u s-suwiċidju hija xi ħaġa li ssibha ħafna iktar f’min ikun f’dan il-qasam.   

Il-prostituzzjoni u d-droga ħafna drabi jmorru id f’id għaliex inti, once li għandek persuna li hija addicted, isir diffiċli biex toħroġ mill-prostituzzjoni għax dik il-persuna tkun trid taħdem biex iżżomm l-addiction tagħha. Studju li sar f’disa’ pajjiżi sab li aktar minn 70% tal-prostituti fix-xogħol tagħhom ġew ivvjolentati u r-rata ta’ mortalità hija 40 darba iktar mill-average population. Mela min qiegħed f’dak il-qasam għandu rata ta’ mewt li hija ħafna ikbar. Ir-riċerka turina wkoll li kważi 90% ta’ min qiegħed f’dan il-qasam jixtieq jitlaq però m’għandux il-mezzi biex joħroġ minn din it-triq. Fil-fatt min qiegħed diġà f’dak iċ-ċirku m’għandux mezzi oħra biex jgħix. Dik hi l-verità.

Il-Ġermanja, fejn kollox huwa regolat u fejn kollox huwa miftuħ, - din hija biċċa riċerka li saret fost in-nisa li huma fil-prostituzzjoni fil-Ġermanja - kellek 43% tal-prostituti li kienu abbużati meta kienu tfal, bi kważi 90% tagħhom li kellhom vjolenza fiżika waqt ix-xogħol tagħhom, b’aktar minn 40% li kienu qed jieħdu d-droga u bi kwart minnhom li kkontemplaw is-suwiċidju. Illum il-Ġermanja saret il-burdell tal-Ewropa, fejn għandek iktar minn 400,000 prostituta, ħafna minnhom barranin ġejjin mill-Afrika u mill-Ewropa tal-Lvant fejn hemm ħafna faqar. Dawn qed iservu lil kważi miljun klijent kuljum! Dawn kif fetħu l-industrija espandiet b’mod verament esaġerat. Dak huwa l-impatt ta’ meta tilleġisla għax ovvjament dan il-business huwa wieħed tajjeb u allura bilfors li se jikber. 

Forsi tgħiduli x’nafu fuq in-nies li huma fil-prostituzzjoni? Hawnhekk se niftħilkom tieqa żgħira mit-teżi li ppreżentat Maria Claire Cauchi fl-2015 fl-Università ta’ Malta. Din titkellem fuq Samantha, omm ta’ 36 sena li għandha sitt itfal u li daħlet fil-prostituzzjoni meta l-boyfriend sar il-pimp tagħha. Din kienet drug dependant minn età żgħira, u l-pimp huwa l-kuġin tagħha u minnu għandha żewġt itfal. Samantha tirrakkonta li;
 
“Kien jaħqarni ħafna. Kien iniżżilni fit-8.00 a.m. u fil-5.00 p.m. jeħodni d-dar kemm nieħu toast u ninħasel, u jerġa’ iniżżilni. Anke bil-lejl kien iħallini hemm. Kont inġib ħafna flus! Kien iġiegħelni nħalli l-mobile miftuħ biex jisma’ x’inkun qed nagħmel u x’inkun qed ngħid meta nkun mal-klijenti. U jekk indum aktar milli jridni hu kien jiġi hemm u malli jwaqqfuni bil-karozza kien jaqbad isawwatni. 

Minn tiegħu għandi żewġ itfal u anke tqila kien iniżżilni, sal-aħħar kien iħallini għax meta nkun tqila l-klijenti kienu jħallsu iktar. U hu kien moħħu fil-flus. Meta kont tqila bit-tifla, kien baqa’ jniżżilni sal-aħħar u kont nibkilu biex jagħtini ċans nistrieħ imma qatt ma ried. Meta nfaqali l-ilma kont ma’ klijent u ċempiltlu biex jiġi jeħodni l-isptar imma ma ħadnix. Ħallieni hemm u riedni nibqa’. Kien qagħad għassa tiegħi mill-karozza. Imbagħad ħrabtlu u wassalni klijent l-isptar. U hu ġie hemm isibni. Wara li wellidt ried jerġa’ jeħodni ħa jniżżilni l-Gżira imma l-isptar ma batunix. Imbagħad ħariġni mill-isptar l-għada u reġa’ beda jniżżilni.”

Din hija tieqa żgħira tar-realtà tal-lum. Miegħi llum hawn nies li jaħdmu fid-Dar Hosea li għandhom ħafna esperjenzi minn dawn x’jirrakkontaw. Din hija just a taster! Ħafna drabi nisimgħu li dawn in-nies jidħlu f’din id-dinja bil-Phd u bil-Masters u li jidħlu b’għażla tagħhom u li jgħixu ta’ sinjuri. Minn dawn ikollok 1% imma r-realtà, ħafna drabi, tkun tixbaħ aktar lil din is-sitwazzjoni ta’ vulnerabbilità ta’ nies li jaħdmu f’din l-area u għalhekk nixtieq li aktar tard ikollna diskussjoni. 

Punt ieħor li rrid insemmi hu li ħafna drabi, min ikun fil-prostituzzjoni, x’aktarx ikollu t-tfal u allura rridu noqogħdu attenti x’liġi se ngħaddu għaliex din tgħaddi minn ġenerazzjoni għal oħra. U jekk il-pattern ma jitwaqqafx diffiċli li jkun hemm exit routes għal min isib ruħu f’dawn it-tip ta’ familji! Jekk tiġi legalizzata l-prostituzzjoni u nibdew nikkonsidrawha bħala xi ħaġa normali ... Pereżempju fin-Netherlands u l-Ġermanja din saret a tourist attraction. Mela f’Malta kellna ċ-ċirklu tal-annimali u neħħejnieh għax ma ridniex inżommu l-annimali ġo gaġġa imma n-nisa, li ħafna minnhom huma mill-Afrika u mil-Lvant tal-Ewropa, inżommuhom fit-twieqi għall-użu tal-klijenti daqslikieku kienu a tourist attraction! Pereżempju fin-Netherlands fil-gwidi tal-Università jagħmlulek reklami għall-istudenti fqar u lil dawn jgħidulhom li jekk m’għandhomx biex iħallsu għall-istudji tagħhom jistgħu jmorru jaħdmu fit-tali burdell. Daqshekk saret normalizzata l-prostituzzjoni!

Skont dan ir-rapport tal-EU l-prostituti – jekk qed ngħidu li dan hu xogħol normali bħal kwalunkwe xogħol ieħor – jmorru wkoll fl-iskejjel biex jitkellmu fuq il-professjoni tagħhom għax inti ma tistax tiddiskrimina bejn xogħol u ieħor ladarba qed tgħid li dan huwa xogħol normali. U jekk ikollok tfajliet jew ġuvintur li jkunu gustużi u dawn imorru jfittxu xogħol għas-sajf se jgħidulhom ukoll li fit-tali burdell hemm dan l-impjieg, u jekk dik it-tfajla jew dak il-ġuvni ma jaċċettawx ... Ma ninsewx li dan issa għamilnieh bħala xogħol normali. Għalhekk irridu noqogħdu attenti x’aħna nagħmlu għax ladarba jiġi bħala xogħol normali, dak li jkun jekk qed jirrifjutah se jkun qiegħed jirrifjuta xogħol normali!  

Il-lobby li huma favur il-prostituzzjoni ma jużawx il-kelma “prostitution” imma jużaw il-kliem “sex work” għax huma nicely sanitized u jagħtu idea pulita tax-xogħol. Hemm ukoll l-argument li diment li hemm il-flus sex work jista’ jiġi kkonsidrat bħala xogħol normali. Hawnhekk nixtieq li l-kollega tiegħi tqassmilkom dan il-menu li qiegħed jiċċirkola fuq l-internet ħalli taraw x’jistgħu jixtru l-klijenti ġol-burdelli fil-Ġermanja. Dan il-menu niżżiltu xi ftit tas-snin ilu u kif qed taraw kollox legalizzat u kollox normalizzat. Dawk huma s-servizzi li jingħataw fil-burdelli tal-Ġermanja. Fost affarijiet oħra tista’ tħallas €100 biex tieħu servizz mal-prostituti għal ġurnata sħiħa. Jien se nħalli lilkom tiddeċiedu jekk dan huwiex xogħol normali u jekk nistgħux nikkontrollawh u nirregolarizzawh b’xi mod. Miegħu żidt ukoll il-mard li ħafna drabi jiltaqgħu miegħu dawk li jaħdmu f’dan il-qasam fosthom l-HIV, AIDS, Syphilis, Gonorrhea, eċċ. Ovvjament ħafna minn dan il-mard mhux se tiltaqa’ miegħu f’xogħlijiet oħra. Mela noqogħdu attenti meta ngħidu jekk dan huwiex xogħol normali jew le.   

X’jiġri jekk nillegalizzaw il-prostituzzjoni? Jien naħseb li nkunu tajna rigal lill-pimps, lit-traffikanti u lill-industrija tas-sess. Ovvjament ladarba tillegalizza din l-industrija se tikber għax increase demand, increase supply. Minn fejn se nġibu n-nies biex jaħdmu f’dan il-qasam? Ovvjament se jkollna bżonn ta’ aktar nies vulnerabbli biex jidħlu jaħdmu f’dan il-qasam u allura se jkollna aktar nies li se jispiċċaw vittmi ta’ din l-industrija. L-idea li se nillegalizzaw biex ikunu jistgħu jagħmlu health checks, eċċ, hija biss ċajta għax l-impatt fiżiku u psikoloġiku tant huwa kbir ... Apparti minn hekk inti lill-klijenti mhux se tibagħthom jagħmlu t-testijiet u ħafna drabi dawn se jkollhom it-tfajla tagħhom jew se jkollhom il-mara tagħhom! Dawk qatt ma mmorru niċċekkjawhom u għalhekk m’għandniex kontroll fuqhom. B’hekk x’aktarx li l-mard se jkompli jikber u rridu nħallsu għalih kollha kemm aħna. Il-prostituzzjoni se tkun qiegħda tgħaddi wkoll messaġġ lis-soċjetà li l-ġisem tal-mara qiegħed hemm bħala oġġett biex tużah u sakemm qiegħed tħallas għalih m’hemmx problemi! 

Finalment irridu noqogħdu attenti għax mir-riċerka nafu li l-maġġoranza l-kbira tan-nisa li jaħdmu fil-prostituzzjoni jinqabdu f’ċirku li jixtiequ joħorġu minnu u li dawn ma jridux li l-industrija tiġi legalizzata. Dawn in-nisa jridu aktar għajnuna u mhux li aħna niftħu din l-industrija. U naħseb hawnhekk irridu niddeċiedu li nieħdu stand f’ħajjitna. X’irridu aħna bħala pajjiż? Irridu li Malta ssir bħal Ġermanja u niġu mekka tat-turizmu għas-sess? Irridu nżidu s-saħħa tal-pimp u nagħtuh aura ta’ rispettabilità li minn pimp nagħmluh business man? Fil-fatt hekk se nkunu qegħdin nagħmlu u minn pimp, li huwa illegali, se nkunu qed ngħidulu li dan issa sar business normali. Ovvjament jekk irridu aktar business u aktar turisti rridu mbagħad naraw ukoll iċ-ċirkostanzi u l-impatt li dan se jħalli fuq is-soċjetà. Jiena naħseb li mill-indikazzjonijiet donnu diġà li hemm moves biex aħna naħdmu fuq it-traffikar ħalli nipproteġu lil min hu vulnerabbli.  Naf li qiegħed isir xogħol siewi f’din l-area u allura naħseb li rridu noqogħdu attenti kif niftħu l-prostituzzjoni għax it-traffikar se jkompli jiżdied.    

Xtaqt nirreferi wkoll għal paper interessanti ħafna. Din ħarset lejn 150 pajjiż fejn attwalment għamlu l-prostituzzjoni legali u b’mod mill-aktar ċar deher li fejn il-prostituzzjoni nfetħet kien hemm inflows ta’ iktar human trafficking.  Din hija xi ħaġa normali għax għandek increase in demand u allura se jkollok an increase in supply. Minn fejn se ssibhom in-nies? Għalhekk la Malta ħadet stand fuq il-human trafficking naħseb li rridu nkunu konxji wkoll minn din is-sitwazzjoni. Din hija paper xjentifika f’journal akkademiku u hija unbiased scientific evidence u nittama li din is-scientific evidence tiggwida lil min se jilleġisla fuq din l-issue.  

Il-konklużjoni tiegħi hi li 99% tal-vittmi tat-traffikar għall-industrija tas-sess huma nisa u tfal u għalhekk din hija xi ħaġa li taffettwa l-iktar lin-nisa u lit-tfal. Il-human trafficking, bħalma hi l-prostituzzjoni, huwa demand driven, jiġifieri l-flus tas-sex buyer huma l-flus li minnhom jgħaddu għat-traffikar. Mela t-traffikant ma jkollux għalfejn joqgħod isus fuq nies vulnerabbli u jittraffika lin-nies biex jidħlu f’dan iċ-ċirku jekk aħna nikkontrollaw lis-sex buyer għax without the demand for sex ma jkunx hemm trafficking jew almenu jonqos. Jekk irridu nikkontrollaw it-traffikar irridu nersqu lejn dak li jissejjaħ in-Nordic model. X’inhu dan in-Nordic model? Jiena fadalli l-aħħar slide mill-presentation u mbagħad ngħaddu għall-mistoqsijiet. 

Bażikament in-Nordic model ġie addottat mill-iktar pajjiżi avant guard fejn tidħol il-gender equality. Għandek pajjiżi bħall-Isvezja, Iżlanda, il-Kanada, Franza u l-Iżrael li huma minn ta’ quddiem fejn tidħol il-gender equality. Dan il-mudell qed jiġi addottat minn ħafna aktar pajjiżi.  Il-mudell jaħdem fuq tliet permijiet; l-ewwel nett li inti tbigħ lilek innifsek, the selling of sex, is decriminalized, jiġifieri kif rajna ħafna min-nisa li jidħlu fil-prostituzzjoni huma vittmi taċ-ċirkostanzi. Mela jekk aħna rridu li dawn noħorġuhom minn dik is-sitwazzjoni jien ma ntellahomx il-Qorti u nagħmel xena bihom għax huma vittmi. U jekk ikollhom a criminal record min se jħaddimhom ‘il quddiem! In-Nordic model decriminalises the selling of sex. Jiġifieri aħna bl-ebda mod mhu qed ngħidu li dan irridu neradikawh imma rridu naħdmu fuq dan il-mudell which decriminalises the selling of sex imma li tixtri l-ġisem ta’ mara jew ta’ raġel jew ta’ tifel jew ta’ tifla huwa illegali. Aħna llum jekk bniedem fqir u mejjet bil-ġuħ fl-Afrika jrid ibigħ kilwa, it-tabib li jagħmillu dik l-operazzjoni jeħel il-ħabs jekk jinqabad għax ikun qiegħed ibigħ parti minn ġisem. Aħna ma nħalluhx jagħmel hekk għax nafu li huwa vulnerabbli. Din il-liġi timxi fuq l-istess prinċipju u allura jekk inti vulnerabbli u spiċċajt tbigħ lilek innifsek dik hija forma ta’ vjolenza u aħna ma rridux inħallu lil dak li jkun jabbuża bik għax inti m’għandekx flus u nzertajt f’dik is-sitwazzjoni.   

It-tieni aspett hu li the buying of sex is made illegal mentri t-tielet punt naf li l-Onor. Julia Farrugia Portelli diġà bdiet taħdem fuqu, u ċjoè fuq li jkun hemm exit programmes, job retraining u li jkun hemm is-sapport meħtieġ għax ħafna drabi n-nies li jinqabdu f’dawn iċ-ċrieki jispiċċaw bla dar u ħafna minnhom ikunu barranin u allura jkollhom bżonn sostenn biex isibu fejn joqogħdu. Apparti minn hekk ikollhom problemi mal-pulizija u ma’ tal-immigration. Irid ikun hemm programm serju biex lil dawn in-nies ngħinuhom. Dawk huma t-tliet aspetti u dak huwa l-mudell li aħna naħsbu li huwa endorsed kważi mill-organizzazzjonijiet kollha tan-nisa Maltin. Huwa l-mudell li huwa endorsed mill-European Women’s Lobby u mill-Parlament Ewropew, u kif għedt ħafna pajjiżi li mxew ‘il quddiem fejn tidħol l-ugwaljanza għamlu użu minn dan il-mudell. Dak huwa l-mudell li aħna nittamaw li ‘l quddiem tkunu qed tħarsu lejh meta tiġu biex tagħmlu liġi fuq il-prostituzzjoni. Grazzi.

IĊ-CHAIRPERSON: Dr Anna Borg, nirringrazzjak ta’ din il-preżentazzjoni, li verament kienet ċara daqs il-kristall. Qabel inkomplu nixtieq insemmi l-mistiedna l-oħra li qegħdin miegħek hawnhekk u ċjoè lil Dr Lara Dimitrijevic, Martina Farrugia, Marie Therese Gatt, Dr Mary Muscat u Dr Anna Maria Vella. Issa nistgħu ngħaddu għal sensiela ta’ mistoqsijiet min-naħa tal-Membri preżenti u nsejjaħ mill-ewwel lill-Onor. Cutajar.  

DR ANNA BORG: Kemm niċċara punt żgħir ħafna u ċjoè li Dr Anna Maria Vella mhijiex parti mill-Association for Gender Equality imma hija tabiba li taħdem direttament man-nies fil-prostituzzjoni, speċjalment ma’ dawk li jkollhom problemi ta’ drogi. Min-naħa l-oħra Dr Lara Dimitrijevic hija avukat u taħdem ma’ nisa li jkunu ġew ittraffikati. Dawn iż-żewġ persuni għandhom first hand experience fuq dan is-suġġett. Dr Maryanne Muscat hija lecturer l-Università u hija l-avukat tal-Assoċjazzjoni u tgħallem ukoll il-liġi fl-Università. Marie Therese Gatt u Martina Farrugia huma riċerkaturi u huma n-nies li ħdimna magħhom sabiex nagħmlu r-riċerka tagħna.  

IĊ-CHAIRPERSON: Grazzi. L-Onor. Rosianne Cutajar.  

ONOR. ROSIANNE CUTAJAR: L-ewwelnett nirringrazzjak ta’ din il-preżentazzjoni. Nista’ ngħid li dan huwa suġġett li jinteressani b’mod partikolari. Naf li bħalma għedt inti l-maġġoranza tal-gruppi tan-nisa u tal-ugwaljanza jiffavorixxu l-mudell Nordiku, però qrajt ukoll diversi kummenti ta’ kritika kontra dan il-mudell. Issa intom taħsbu li għandna naqbdu u nikkuppjaw dan il-mudell kif inhu jew inkella għandna nfasslu mudell partikolari għal pajjiżna? Il-mudell Nordiku jagħmilha illegali li inti tixtri servizz sesswali. Allura x’inhuma l-kummenti tagħkom fil-konfront ta’ persuni b’diżabilità? Hawnhekk qiegħda nitkellem mhux biss fuq nisa imma anke rġiel għaliex huwa fatt magħruf li l-impulsi sesswali ta’ dawn in-nies qegħdin hemm, u jien li jinkwetani hu li s-sitwazzjoni kif inhi llum, dawn in-nies se jkollhom jew imorru underground jew imorru f’postijiet fejn hemm id-droga u fejn hemm il-kriminalità. U allura jekk taħsbux li fil-konfront ta’ persuni b’diżabilità, li huma partikolarment iżjed vulnerabbli, għandux ikun permessibbli li jixtru dawn is-servizzi sesswali?   

F’ħin minnhom - ma nafx jekk kenitx ibbażata fuq xi riċerka jew inkella kienx forsi kumment inġenerali - issemmiet iċ-ċifra ta’ 1% biss minn dawk in-nisa li jidħlu fid-dinja tal-prostituzzjoni li jagħmlu dan bir-rieda tagħhom. Jien dejjem inħobb nagħmel distinzjoni bejn il-prostituzzjoni li ħafna drabi tkun underground, u nirrikonoxxi li verament ikun hemm problemi relatati mad-droga, mal-abbuż, eċċ., però rridu nirrikonoxxu wkoll li hemm il-fenomenu tal-escorts, li f’pajjiżna dan illum sar kważi l-ordni tal-ġurnata u anke jekk wieħed sempliċement jidħol fuq google jsib numru kbir ta’ nisa disponibbli, fosthom barranin. U allura xtaqtek forsi tispeċifika jekk dak il-1% joħroġx minn xi statistika li saret jew inkella jekk effettivament huwiex ikbar in-numru ta’ nisa li jagħżlu li jidħlu f’dan it-tip ta’ xogħol.  

DR ANNA BORG: Naħseb aħjar jirrispondu l-kollegi l-oħra tiegħi.  

IĊ-CHAIRPERSON: Nitlobkom sabiex tersqu madwar il-Mejda ħalli tkunu tistgħu tieħdu sehem fid-diskussjoni. 

DR ANNA BORG: Il-mudell Nordiku waslu għalih fil-fatt fl-Isvezja wara ħafna snin ta’ riċerka. Fil-fatt hemmhekk involvew lin-nies li kienu fil-prostituzzjoni, lill-pulizija, lill-Qrati, lill-għaqdiet tan-nisa, u wara li għamlu snin jaraw liema mudell l-iktar jagħmel sens, waslu għal dan il-mudell. Jiena ngħid li mhuwiex mudell perfett għax kull mudell fih it-tajjeb u l-ħażin tiegħu però meta għamlu r-riċerka waslu biex jgħidu li dan huwa l-iktar mudell li jagħmel sens u li l-aktar jagħti poter lin-nisa. Għaliex? Għax lill-mara inti qed tgħidilha li tista’ tkompli imma jekk qiegħda tiġi trattata ħażin kulma trid tagħmel hu li taqbad it-telefon u ċċempel. B’hekk għandha aktar poter f’idejha. Dan il-mudell qabad il-poter minn min kien qed jabbuża u tah lin-nisa. Mela issa n-nisa għandhom il-poter li jiddeċiedu huma u li meta jkun hemm vjolenza fuqhom jaqbdu u jirrapportaw. Ma ninsewx li dan huwa xogħol perikoluż immens imma meta tagħmel hekk lill-mara tajtha l-poter u għalhekk aħna qed naraw il-perspettiva femminista. Li kieku llum qegħdin titkellmu mal-klijenti jew mal-pimps se tisimgħu affarijiet oħra. Ħafna minna madwar din il-Mejda qegħdin ngħidu hekk għaliex nemmnu li aħna għandna vuċi u rridu nipproteġu lil min huwa vulnerabbli. U dak kien il-mudell li l-aktar jipproteġi lin-nies vulnerabbli.
 
ONOR. ROSIANNE CUTAJAR: Naħseb li ġieli smajtu b’każijiet - forsi l-kollega jikkoreġini – fejn l-omm tispiċċa timmasturba lit-tifel tagħha li għandu diżabilità! Allura f’każijiet bħal dawn għandux ikun hemm xi ħaġa u jekk intomx qegħdin tinterpretawh dan bħala xi tip ta’ vjolenza?

DR ANNA MARIA VELLA: Aħna hawn Malta konna parti minn studju fejn rajna x’jiġi l-ewwel, jekk hux id-droga jew il-prostituzzjoni, għax lilna n-nisa kienu jgħidulna li ma tinżilx fit-triq jekk ma tkunx taħt l-effett ta’ xi ħaġa. U min-naħa l-oħra jgħidulek li minħabba d-droga kellhom jispiċċaw fil-prostituzzjoni.  Aħna sibna li l-ebda waħda ma tiġi l-ewwel. Dan kien proġett mal-Ewropa kollha u ġie kkonfermat ukoll f’pajjiżi oħra, u ċjoè li l-ewwel ma jiġri hu l-abbuż sesswali jew inkella mard mentali fin-nisa, li mbagħad minħabba f’hekk jispiċċaw jinżlu hemm isfel. Mela aħna m’aħniex nitkellmu fuq nies vulnerabbli għax huma rġiel b’diżabilità u allura rridu ngħinu lil dawn in-nies vulnerabbli. Aħna qed nitkellmu fuq nisa vulnerabbli li jistgħu jiġu sfruttati għax ir-raġel vulnerabbli jridhom. Għalhekk ma tagħmilx sens! 

Bħala parti mix-xogħol tiegħi kelli mmur Amsterdam nara r-Red Light District. X’ħin konna hemmhekk tawna l-underground tour, jiġifieri jdawruk nies li huma midħla tal-post. Fil-fatt min dawwarna kien ilu 30 sena fit-triq u allura kien jaf sew fejn għandu jeħodna. U beda jurina n-nisa fit-twieqi. Jien kont qrajt dwar dan imma meta taraha tħossha iebsa. Dawn tawhomlna bħala nisa li xogħolhom huwa dan, li huma legali, li qegħdin hemm għax iridu huma u li kollox kif suppost.  Però imbagħad taralhom tattoo li hija barcode u dik tfisser li huma l-proprjetà tal-pimp tagħhom! Dak huwa l-barcode tal-pimp! Mela dak li qiegħed jiġi reklamat hemm barra bħala xi ħaġa regolari, li hija l-għażla tagħhom, eċċ., dawk il-1% fil-verità huma barcoded!   

L-aħħar ħaġa li rrid ngħid hi li f’Holland stess kellna min-naħa t-tour leader li beda jgħidilna li dawn in-nisa jidħlu f’dan ix-xogħol għax iridu huma u li ferħanin b’dan ix-xogħol u min-naħa l-oħra ma ssibx Olandiża waħda hemm ġew għax kollha ġejjin mill-Eastern countries. Hemmhekk ukoll hemm statwa for the unknown prostitute li mietet b’mod vjolenti. U l-iktar li impressjonatni kienet il-fjura li tpoġġiet hemm riċenti u li kienet b’tifkira għal prostituta ta’ 24 sena li mietet il-ġimgħa ta’ qabel b’mewta vjolenti. Jiġifieri dan id-diskors kollu li huma jagħżlu li jmorru hemm mhu veru xejn. Meta tibda titkellem one to one ... Jien ġejja minn Dar Hosea u n-nies li jiġu hemmhekk, meta tagħtihom alternattiva jaħtfuha. Kollha jammettu li huma drug addicts imma ħadd ma jammetti li huma prostituti. Il-mod ta’ kif inti taħdem magħhom, billi tipprova tgħinhom joħorġu minnha, dawn se joħorġu. Issa biex inwieġeb il-mistoqsija tiegħek nista’ ngħidlek li jiddispjaċini li nisma’ b’omm li timmasturba lit-tifel tagħha imma lanqas hu sew li għax dawn huma nies vulnerabbli li spiċċaw jagħmlu dan ix-xogħol ngħidulhom li dak xogħolhom u se nibqgħu nisfruttawhom. Xi ħaġa ħażina ma tistax tpatti għaliha b’xi ħaġa oħra ħażina. 

ONOR. ROSIANNE CUTAJAR: Il-mistoqsija l-oħra kienet tal-1% u jekk din iċ-ċifra toħroġx minn xi statistika partikolari jew inkella jekk taħsbux li r-rata hija akbar?

DR ANNA VELLA: Jien naħseb li n-numru huwa inqas minn 1%! Almenu mill-esperjenza tagħna naraw li ħadd ma jagħżel. L-Onor. Julia Farrugia Portelli ġiet Dar Hosea u ltaqgħet ma’ xi nisa residenti f’din id-dar. U meta staqsithom meta għażlu li jinżlu fil-prostituzzjoni qabżet waħda u qaltilha li hi m’għażlet xejn imma qabadha minn xagħarha u niżżilha! Jien għaraftha l-persuna li semmiet Dr Borg waqt il-presentation għax hija wkoll klijenta tagħna. Dik hi l-istorja vera. Fejn hi l-għażla? Għandek l-għażla meta qiegħda twelled, infaqagħli l-ilma u jkolli nibqa’ hemm isfel għax inkella naqlagħha!  Bil-1% jien ... 

ONOR. ROSIANNE CUTAJAR: Qegħdin nitkellmu fuq realtà fejn l-abbuż qiegħed hemm u fejn kulħadd jirrikonoxxi li qiegħed hemm, imma qegħdin nitkellmu fuq escorts li ħafna drabi ma jkollhomx pimp u jagħtu n-numru personali tagħhom lill-klijenti u jagħmlu huma stess kuntatt magħhom, intom ġieli intervistajtu dawn it-tip ta’ nies? Hawnhekk mhux qiegħda nitkellem fuq dawk in-nisa li dejjem nassoċjawhom mal-Gżira, mal-Marsa u ma’ lokalitajiet oħra imma qiegħda nirriferi għal dawk li huma high end. Fil-verità hawnhekk qegħdin nitkellmu fuq nisa li mhux jitolbu €10 jew €15 bħalma ġieli nisimgħu imma jitolbu prezzijiet li jlaħħqu anke l-€1,000! Ġieli għamiltu riċerka ma’ dawn it-tip ta’ nisa għax hemmhekk bħal donnu li hemm ix-xewqa personali li jaħdmu f’dak il-qasam?  

DR ANNA VELLA: Waħda mill-istejjer li nisimgħu hi dik li biex inħallas l-ispejjeż tal-PhD tiegħi ninżel nagħmel il-prostituzzjoni. Issa jien dejjem sfidajtha dik l-istorja għax il-PhD għamiltha u nista’ nassigurakom li meta tkun qiegħda tagħmel il-PhD ma tinżilx il-Gżira biex tagħmel dawk l-affarijiet. Jien għalija dawk l-istejjer mhumiex vera. Il-verità hi bħal dak li qed jiġri fi Franza, fejn saret komuni ħafna l-idea tax-sugar daddies. Mela jien raġel sinjur insib tfajla li tixtieq tistudja u ngħidilha biex tiġi d-dar tiegħi u b’hekk ikollha fejn toqgħod, ikollha l-ikel, ikollha l-ħwejjeġ u nieħu ħsiebha. Imbagħad hi kemm taqdi lili. Minn hemm nibdew.  Jien il-mistoqsija tiegħi hi kemm minnhom dawn jispiċċawha d-degree li jkunu bdew? Għandi dubji serji. U jekk tmur Franza f’nofsinhar tarahom koppji qegħdin jieklu; tfajla żgħira ma’ raġel middle age li hu tat-tajjeb. Tarahom u jbikkuk! Kemm minnhom imma jispiċċaw l-istudji tagħhom? Jien ngħid li diffiċli.
  
IĊ-CHAIRPERSON: Grazzi. Dr Mary Muscat. 

DR MARY MUSCAT: Xtaqt nagħmel parentesi żgħira fuq il-liġi dwar il-kompatibilità għax irridu noqogħdu daqsxejn attenti hawnhekk. Aħna diġà għandna liġijiet eżistenti bħal pereżempju Chapter 63 li huwa fuq il-white slave traffic (suppression) ordinance li ħarġet mill-Konvenzjoni tal-ILO tal-United Nations u li Malta kienet irrattifikat fil-bidu tal-1900. Ovvjament dak iż-żmien konna taħt il-Kolonja Ingliża u bħalha kien hemm pajjiżi bħal Hong Kong, li wkoll kienet kolonja. Interessanti li wieħed jgħid li anke meta mxiet għand iċ-Ċina, din iddeċidiet li tirratifika wkoll dik il-Konvenzjoni. Mela hemmhekk għandna l-kunċett tal-human trafficking li ilu magħna għal aktar minn 100 sena u li aħna addottajnieh mill-ewwel. 

Jekk issa se ndaħħlu liġi li hija bbażata fuq il-konċett Ruman - li ormai ilu li spiċċa minħabba l-human rights – tal-juris corpus ... Xi tfisser din? Tfisser li jien għandi dritt legali fuq il-ġisem tiegħek u li minnha mbagħad inbniet l-istituzzjoni tal-iskjavitu. Dik ilna li neħħejnieha permezz tad-drittijiet tal-ugwaljanza, tal-human rights, eċċ. Jekk issa f’daqqa waħda se ndaħħlu dan il-kunċett se mmorru kontra l-fabric legali tagħna. U għalhekk irridu noqogħdu attenti. 

Barra minn hekk jiena għandi background fl-infurzar tal-liġi għax għamilt 13-il sena fil-Korp tal-Pulizija, fejn kont Spettur. U d-diffikultajiet fl-investigazzjonijiet ta’ dan it-tip naf x’inhuma. Li kieku jien kelli nżid l-għodda biex il-pulizija tkun tista’ tinvestiga aktar - diġà għandna problema bil-massage parlours li ma nistgħux insibu rkaptu tagħhom – kont nitfa’ l-oneru tal-prova fuq l-offender, jiġifieri fuq il-persuna li qiegħda tixtri dak is-servizz. Jien diffiċli biex nipprova li dik qiegħda hemm għall-prostituzzjoni imma jekk naqbad lil dak li jkun fil-fatt u hemm ċerta circumstantial evidence, mela lilu nġibu f’sitwazzjoni - il-liġi hekk tgħidlu – fejn issa jrid jipprova li mhux veru kien hekk. Dik hemmhekk storja oħra. Mela allura rridu nsaħħu l-għodda u n-Nordic model nagħmluh aktar addattat għas-sitwazzjoni tagħna.  

Issa qabel nagħlaq nixtieq nagħmel parentesi żgħira fuq id-diżabilità. Jien għandi tifla ta’ 11-il sena bis-celebral palsy u tuża l-wheelchair. Dik li semmejt inti hija issue li bħala ġenitur tinkwetani, però m’għandekx ċans li se nbaxxi d-dinjità ta’ xi ħadd ieħor biex insolvi s-sitwazzjoni tiegħi għax dik mhijiex soluzzjoni.

IĊ-CHAIRPERSON: Dr Lara Dimitrijevec.

DR LARA DIMITRIJEVEC: Min-naħa tiegħi xaqt ngħaddi kumment żgħir fuq il-kwestjoni tal-escorts. Illum il-ġurnata jekk tagħmel google search ta’ malajr jitilgħu xi 7 jew 8 websites tal-escorts. Mill-esperjenza u mill-każijiet li hemm għaddejjin pendenti hemm każijiet fejn dawn in-nisa, li kienu qegħdin jiġu reklamati fuq dawn il-websites, fil-fatt kienu qegħdin jiġu ttraffikati. Huma nisa Roma u gypsies li kien ilhom iduru minn pajjiż għal pajjiż, fosthom il-Ġermanja, l-Olanda u l-Ingilterra biex imbagħad spiċċaw hawn Malta. Dawn kienu qegħdin jiġu mħaddma hawn Malta u mbagħad eventwalment kien hemm tip off u l-pulizija investigaw u qabduhom.  

Allura, għalkemm ngħidu li għandna dawn il-websites, jien għandi dubji kbar kemm hu minnu li dawn in-nisa li hemm fuq il-websites, qegħdin hemm għax veru jixtiequ jagħmlu dak ix-xogħol. Apparti minn hekk, dawn in-nisa partikolari - hemm oħrajn bħalhom li ltqajt magħhom f’dawn l-aħħar 15-il sena li ilni naħdem f’dan it-tip ta’ xogħol - ġew mibjugħa u mixtrija minn tal-inqas sitt darbiet! Jiġifieri minn 14-il sena sa 23 u 26 sena dawn ġew litteralment mixtrija u mibjugħa sitt darbiet. Din hija l-ħajja u r-realtà tagħhom dawn in-nisa. U dawn huma l-affarijiet li qed isiru f’pajjiżna!

IĊ-CHAIRPERSON: L-Onor. Claudette Buttigieg.

ONOR. CLAUDETT BUTTIGIEG: Tafu jekk fil-fatt hux qiegħed isir bejgħ ta’ nisa f’pajjiżna stess? Xi ħadd infurmani – forsi tistgħu tispjegawha intom – li għandna  gentlemen’s clubs li jbigħu lin-nisa minn club għal ieħor. Għandkom din it-tip ta’ informazzjoni?

DR MARY MUSCAT: Sakemm kont għadni fil-Pulizija kont naf li jeżistu catalogues u dak li jkun jagħżel minn fuqhom. Issa ilni li tlaqt 8 snin mill-Korp u dak iż-żmien din kienet diġà teżisti. Ma nafx ngħidlek iktar riċenti x’hemm. Forsi xi ħadd min-naħa tal-Pulizija jkun jista’ iwieġeb il-mistoqsija tiegħek. 

IĊ-CHAIRPERSON: Nistieden issa lis-Segretarju Parlamentari responsabbli mill-Anzjanità Attiva u l-Persuni b’Diżabilità, l-Onor. Anthony Agius Decelis, sabiex jgħaddi l-kummenti tiegħu. 

ONOR. ANTHONY AGIUS DECELIS (Segretarju Parlamentari għall-Anzjanità Attiva u Persuni b’Diżabilità): L-ewwel nett nixtieq nirringrazzjakom tax-xogħol tagħkom u nirringrazzja lil dan il-Kumitat konġunt talli għoġbu jiddiskuti dan is-suġġett.  Naf li intom kollha esperti fil-qasam tagħkom u għalhekk nixtieq nisma’ mingħandkom x’tipproponu li għandna nagħmlu fuq dan is-suġġett. Forsi rridu nagħtu aktar edukazzjoni, kemm maż-żgħażagħ u kemm mal-familji li qegħdin f’din is-sitwazzjoni?  Hemm pjan li tixtiequ timbuttawh ‘il quddiem ħalli taraw li aħna nissapportjawh biex fl-aħħar mill-aħħar anke jekk persuna waħda tkun tixtieq toħroġ minn din is-sitwazzjoni tkun tista’ issib is-sapport meħtieġ?  

DR ANNA MARIA VELLA: Dar Hosea bdiet bħala għaqda volontarja għax konna naraw li din l-area ma kenitx covered hawn Malta minn l-ebda organizzazzjoni oħra. U għalhekk bdejna aħna. S’issa għandna drop-in centre, fejn in-nisa jistgħu jiġu kuljum mill-10.00 a.m. sal-5.00 p.m. biex jieklu, jinħaslu u jistrieħu. Bdejna minn hemmhekk għax dawn kienu t-talbiet li talbuna n-nisa stess. Matul il-ġurnata dawn ma jkollhomx fejn imorru u ħafna drabi kienu jħalluhom jiġru fit-toroq. Almenu issa għandhom post għall-kenn. Aħna ma ninsistux magħhom biex ma jerġgħux jinżlu hemmhekk filgħaxija jew biex ma jkomplux fix-xogħol li qabdu imma almenu għandhom l-ewwel sors ta’ għajnuna billi għandhom post fejn jistrieħu. U bil-mod il-mod qed nagħtuhom dinjità. 

Bil-mod il-mod ix-xogħol qiegħed jinbidel. Bdejna naħdmu wkoll mill-ħabs u qed naraw klijenti li jkunu għandna u jidħlu l-ħabs jew inkella jkunu l-ħabs u mbagħad meta joħorġu ma jkunux jafu fejn se jaqbdu jmorru. Fil-fatt din is-sena ġejna mogħtija donazzjoni tajba biex inkomplu dan ix-xogħol mill-ħabs, fejn qed immorru kull nhar ta’ Tnejn biex nagħmlu l-crafts magħhom. L-idea tagħna hi to engage them biex imbagħad almenu jkunu jafu bina u meta jkunu barra jkunu jafu x’se jagħmlu. Pereżempju bħalissa għaddejjin b’diskussjonijiet biex nibdew l-exit programme. Xi ħaġa li lili timpressjonani u naħseb li tkun mistoqsija parlamentari tajba ħafna hi li kieku kellna naraw kemm hemm nisa sentenzjati fuq prostituzzjoni u kemm hemm pimps sentenzjati fuq prostituzzjoni. Jien naħseb li hemmhekk naraw differenza kbira. L-idea tagħna hi li n-nisa li qegħdin il-ħabs fuq prostituzzjoni, qabel jispiċċaw is-sentenza tagħhom, ikollhom post fejn ikunu jistgħu jmorru barra mill-ħabs. 

L-ewwel parti tal-programm hi li nerġgħu ngħinuhom kif jidhru, il-wiċċ tagħhom, il-ġisem tagħhom, eċċ., biex jerġa’ jkollhom rispett lejhom infushom. U bil-mod il-mod nagħtuhom l-iskills biex meta joħorġu mill-ħabs mhux bilfors jerġgħu jmorru għall-prostituzzjoni imma jkollhom exit programme, fejn ikunu jistgħu jsibu xogħol ieħor jew jitgħallmu skills oħra jew nagħmlulhom short courses l-MCAST. Almenu meta joħorġu mill-ħabs ikollhom l-iskills meħtieġa. 

Għandna idea oħra - dawn huma kollha proġetti li nixtiequ nagħmlu imma għalihom irridu l-fondi - fejn nisa li jiġu għandna u jgħidulna li jridu jaħarbu jkollna fejn inpoġġuhom. Biex nagħti idea tkun qisha Dar Merħba Bik, fejn mara li qiegħda tiġi msawta, taf fejn tista’ tmur. Ħafna drabi dawn ikunu nisa jew tqal jew inkella jkollhom il-pimp qiegħed jheddihom ħafna u allura jkollhom post fejn jingħataw shelter għal ftit taż-żmien sakemm, bil-mod il-mod, tagħtihom l-alternattivi. Dawn huma kollha ideat li aħna nixtiequ naħdmu fuqhom. 

IĊ-CHAIRPERSON: Jiena għandi tliet mistoqsijiet li nixtieq nagħmel. L-ewwel waħda hija marbuta mal-internet. Kif nafu l-internet huwa l-ikbar sors ta’ pornografija li jeżisti fis-soċjetà tagħna u ovvjament il-pornografija tagħmel użu mill-prostituti. Nafu wkoll li l-internet huwa strument internazzjonali, jiġifieri għandek siti li ġejjin mill-Amerika, mill-Ingilterra, eċċ. Taħsbu li hija idea tajba li l-Gvern Malti jiċċensura l-pornografija permezz tal-ISPs pereżempju?

Issa kemm min juża n-Nordic model u kemm min juża l-mudell bħal tal-Ġermanja nafu li biex mara toħroġha mill-prostituzzjoni hija xi ħaġa diffiċli mmens għax għandek id-droga fin-nofs u għandek ukoll il-pimps li jibqgħu jiġru wara l-prostituti tagħhom. Waħda mill-problemi hi li jekk pereżempju se mmorru l-Qorti biex jiġu sentenzjati l-pimps, u kif semmiet Dr Anna Vella l-prostituti qed jeħlu iktar mill-pimps infushom, li dik diġà hija ħażina, però naħseb li fil-Qorti jkun hemm bżonn tax-xhieda u ovvjament dawn jibżgħu jixhdu kontra l-pimp tagħhom. X’jista’ jsir dwar dan? 

U l-aħħar mistoqsija tiegħi hija din; tistgħu tagħtuna stampa fil-qosor dwar kif inhi s-sitwazzjoni f’Malta bħalissa? Semmejtu l-Marsa, il-Gżira u dawk il-postijiet li tradizzjonalment norbtuhom mal-prostituzzjoni, li llum naqsu ħafna minnhom dawn il-postijiet. Imma fin-naħa ta’ Paceville taħsbu li hemm traffikar mill-Ewropa tal-Lvant? 

DR LARA DIMITRIJEVIC: Bħala stampa ta’ x’għandna bħalissa f’pajjiżna nistgħu ngħidu li l-prostituzzjoni fit-triq qiegħda tonqos imma mbagħad qed jiżdiedu ħafna l-burdelli. Mela wieħed jikri appartament biex minn hemmhekk iħaddem in-nisa. Apparti minn hekk għandek ukoll il-gentlemen’s clubs li huma illegali. Jien nikri appartament imma mbagħad qed nagħmel użu minnu biex inħaddem in-nisa minnu. Dik waħda. U mbagħad il-gentlemen’s clubs, li għalija ma huma gentlemen xejn! Dawn huma strip clubs u nafu wkoll li għandek traffikar ta’ nisa fihom, b’mod partikolari ta’ tfajliet taħt l-età minn pajjiżi tal-Lvant. Imbagħad għandek ukoll il-massage parlors. Fil-maġġorparti dik hi l-istampa li għandna llum il-ġurnata. Fil-maġġor parti tagħhom ikunu barranin imma mhux biss. Dan l-aħħar kien hemm każ ta’ tfajliet Maltin ta’ 15-il sena li kienu ilhom jiġu groomed – dawn kienu istituzzjonalizzati – minn meta kellhom 11-il sena mill-pimps irġiel barranin tagħhom. Eventwalment dawn l-irġiel qegħdin jiġu mixlija b’akkużi ta’ traffikar. U ħadt gost li għallinqas qed nirrikonoxxu li l-grooming huwa wkoll forma ta’ traffikar. Għalija din hija l-istampa ta’ bejn wieħed u ieħor x’għandna f’pajjiżna.

Kif jistgħu dawn in-nisa joħorġu mill-prostituzzjoni? Ovvjament naħseb li jrid ikollna xi forma ta’ regoli għax inħoss li m’għandna l-ebda forma ta’ regoli f’dan il-qasam. Għas-saħħa tal-argument, jekk niġu għall-gentlemen’s clubs, safejn naf jien kulma għandek bżonn huwa liċenzja biex tiftaħ liquor store. Daqshekk huwa faċli biex jien niftaħ gentlemen’s club! Ovvjament irid ikollna għarfien akbar tal-pornografija u tal-internet, u li mit-tfulija rridu nibdew nagħtu aktar edukazzjoni u għarfien dwar il-ħsara li jagħmlu dawn l-affarijiet. (Interruzzjonijiet) Mhux neċessarjament filters għax forsi nkunu qed immorru fl-estrem. Ovvjament dik hija xi ħaġa li wieħed irid jiddiskutiha aktar fil-fond. Jiena qed ngħid li għandu jkun hemm aktar edukazzjoni u għarfien mal-poplu inġenerali, inkluż it-tfal. Illum il-ġurnata l-edukazzjoni sesswali ma teżistix! U għalhekk naħseb li wieħed irid jaħseb aktar dwar dan ukoll.  

IĊ-CHAIRPERSON: Kien hemm xi ħadd li lmenta li fil-lezzjonijiet tal-PSC qed jgħallmu ż-żejjed!

DR LARA DIMITRIJEVIC: Dik hi kwestjoni oħra u pajjiżna għandu bżonn li jeħodha b’mod serju. Nemmen li din għandha tgħin f’diversi oqsma. Fir-rigward tal-prassi kif taħdem il-Qorti bħalissa - ġeneralment jiena nirrapreżenta vittmi fil-Qorti – dawn jixhdu permezz tal-video conferencing. Aħna nassiguraw li bl-eda mod ma jkun hemm kuntatt mat-traffikant tagħhom. (Interruzzjonijiet) Iva, però tal-inqas m’għandekx dak il-kuntatt u allura jiena qiegħda nixhed fil-libertà mal-maġistrat inkwerenti f’kamra għalija. Jiena lanqas inkun qiegħda nisma’ il-mistoqsijiet għax kollox isir b’mod awdjo-viżwali, fejn il-maġistrat ikun liebes il-headphones u l-mistoqsijiet isirulu permezz tal-mikrofonu. Però n-nies li qegħdin fl-awla, inkluż l-akkużat, jistgħu jsegwu x’inhu jiġri permezz tal-video. B’hekk ma jkunx hemm kuntatt. 

Biża’ se jkun hemm dejjem. Għalija xi ħaġa pjuttost allarmanti kien l-aħħar każ li kellna ta’ dak il-grupp mill-Kolombja. Kienu nqabdu tmien Kolombjani f’appartament u n-nisa ġew akkużati ugwalment maż-żewġt irġiel li kienu qed iħaddmuhom u kollha weħlu l-istess piena! L-Avukat Ġenerali qal li l-fatt li huma qegħdin ġol-appartament, u jekk mhux sejra żball anke l-kirja tal-post kienet fuq in-nisa għax ovvjament il-pimps hekk kien jaqblilhom, allura ġie jidher li dawn kienu qed jieħdu 50% ta’ dak li kienu qed jaqilgħu mix-xogħol tagħhom u dan mhuwiex illegali. Jien nista’ ngħix mill-qligħ tiegħi tal-prostituzzjoni imma ħaddieħor ma jistax jgħix minn fuq il-qligħ tiegħi! Mela ż-żewġ irġiel qegħdin jgħixu mill-qligħ tal-prostituzzjoni u kienu qed iħaddmu burdell illegali imma nħarġu l-istess akkużi u kollha weħlu l-istess piena! Id-differenza hi li wieħed mill-irġiel li kien qed iħaddimhom, il-Malti, kien diġà mixli sentejn qabel bl-istess akkużi u kien ingħata sentenza sospiża. Dan reġa’ deher il-Qorti u ngħata sentenza sospiża daqs dawk il-vittmi Kolombjani, li ftit minnhom spiċċaw il-ħabs u oħrajn ġew deportati u meqjusa bħala persona non grata fl-Ewropa. Apparti minn hekk wieħed lanqas biss indenja ruħu jara fejn se jmorru dawn in-nisa u x’sitwazzjoni kienu se jsibu ruħhom fiha! Hemmhekk żgur li l-kunċett ta’ traffikar f’dak il-kuntest ħareġ barra mit-tieqa! Dik hi r-realtà!

IĊ-CHAIRPERSON: Dr Muscat, taħseb li l-pulizija jipproteġu eks prostituti li għandhom il-pimps qed jiġru warajhom biex jippruvaw jerġgħu jeħduhom fit-triq il-ħażina? 

DR MARY MUSCAT: Bħala kompetenza l-pulizija jaraw li ssir ġustizzja billi jitressaq il-ħati. M’għandhomx il-fakultà li jagħmlu referrals, minkejja li għandhom kuntatt mal-professjonisti. Naf li sar ħafna titjib, anke bil-victom support unit u bil-liġijiet riċenti dwar il-vittmi. Fir-rigward tal-pornografija riċentement kien hemm emendi, anke fuq il-pornografija estrema, li kienet miżjuda fil-liġi  peress li ma kienx hemm offense għaliha. Inti ma tridx tara l-kwantità tal-hits imma trid tara wkoll il-kwalità. U dak hu pass ‘il quddiem. Fis-Cyber Crime Unit ħadmu nies li llum huma lecturers fl-Università u huma speċjlalizzati fis-cyber crime. Dawn kienu ħadmu wkoll ma’ pulizija barra minn Malta, inkluż l-Amerika u l-Kanada fuq ċerti investigazzjonijiet. Nista’ ngħidlek li l-Amerikani huma fost l-iktar avvanzati f’dawn l-affarijiet. It-teknoloġija teżisti u l-infurzar jeżisti wkoll. Li żżid l-għodda biex wieħed ikompli jaħdem f’dan il-qasam qatt mhu ħażin.  

IĊ-CHAIRPERSON: Grazzi. Iktar rimarki? L-Onor. Claudio Grech.

ONOR. CLAUDIO GRECH: Nixtieq nibda billi nirringrazzjakom mhux biss tal-preżentazzjoni li ressaqtu, li naħseb kienet waħda mill-aktar preżentazzjonijiet skjetti, ċari, well informed u well presented li qatt kellna, imma prinċiparjament għax-xogħol li tagħmlu. Ħafna drabi ma nirrealizzawx l-estent tal-problemi li jeżistu fis-soċjetà u l-implikazzjonijiet tal-liġijiet li ngħaddu, li forsi fuq il-karta jkunu jidhru sbieħ, moderni, innovattivi u liberali imma li fil-verità, nies bħalkom, differentament minn ħafna minna, tiffaċċjaw ir-realtà tal-ħajja u r-realtà ta’ dawn il-liġijiet. U għalhekk naħseb li huwa importanti, mhux biss għal dan il-Kumitat imma għal-leġislaturi kollha li jkunu jafu l-konsegwenza ta’ kull deċiżjoni leġiżlattiva li tittieħed. 

Dr Dimitrijevic, inti għamilt referenza għall-istabilimenti, li kif ħafna drabi nisimgħu mir-rapporti fil-midja jkunu sempliċement front għal attivitajiet li jkunu qed jiġbdu ħafna drabi nisa barranin għall-prostituzzjoni. Inti semmejtli żewġ każijiet partikolari li huma l-gentlemen’s clubs, jekk tista’ ssejħilhom hekk u l-massage parlors, li kif nafu dawn faqsu kullimkien madwar il-pajjiż, mhux biss fil-postijiet ċentrali ta’ divertiment, fejn forsi qabel kienu kkonċentrati, imma tista’ tgħid anke fil-qalba tal-irħula kollha tagħna. Intom x’tirrikkmandaw li jsir mil-lat leġiżlattiv? Jien qed nifhem li allura, bħala konsegwenza loġika ta’ dak li ppreżentajtu hawnhekk, dawn it-tip ta’ stabilimenti qed iżidu r-riskju espost għal dawn il-persuni, anke jekk dawn il-persuni huma barranin. Ovvjament, fl-aħħar mill-aħħar, aħna ma nilleġiżlawx għall-Maltin biss imma nilleġiżlaw għal kull min qiegħed jgħix f’dan il-pajjiż. 

Dr Vella, rigward il-link bejn l-abbuż mid-droga u l-prostituzzjoni, fil-kuntest tal-proposti leġiżlattivi li jidher li se jkollna quddiemna dwar il-legalizzazzjoni tad-droga, mill-esperjenza ta’ pajjiżi barranin intom x’taraw li hija l-implikazzjoni marbuta mal-prostituzzjoni minħabba l-inċidenza - kif spjegajt tajjeb inti - li għandek bejn l-użu tad-droga u l-eżitu tal-prostituzzjoni?

DR LARA DIMITRIJEVIC: Rigward dawn l-istabilimenti, inkluż il-massage parlors, nerġa’ insostni li hemm bżonn li jkun hemm iktar regoli robusti dwarhom meta wieħed jiġi biex iwaqqaf xi forma ta’ negozju. Mill-informazzjoni li ngħatajt sibt li biex xi ħadd jiftaħ massage parlor, peress li huwa negozju żgħir, lanqas biss għandu bżonn ta’ liċenzja. U nemmen li għalhekk għandna dan il-mushrooming ta’ dawn il-parlors għax huwa faċli mmens biex tiftaħhom. L-Identity Malta jridu jagħmlu acute screening ta’ min qed iġib in-nies minn barra u jridu jaraw għalxiex qegħdin jinġabu hawnhekk. Nafu li fil-maġġor parti japplikaw għal permess ta’ fattiga jew ta’ masseur imma mbagħad jagħmlu xogħol ieħor. Jiġifieri assolutament m’hemmx forma ta’ moniteraġġ fuq dawn l-affarijiet. Dawn huma affarijiet bażiċi li wieħed jista’ faċilment jibda jagħmilhom. Eventwalment imbagħad wieħed irid jara liema mudell se tadotta Malta u mbagħad skont il-mudell li nadottaw noħolqu regoli aktar restrittivi.  

DR ANNA MARIA VELLA: Fejn tidħol droga u prostituzzjoni żgur li hemm link. Fejn l-irġiel ġeneralment imorru fuq serq u traffikar, in-nisa nafu li jmorru għall-prostituzzjoni. Issa jmorru għall-prostituzzjoni mhux għax huma qed jieħdu d-droga imma ġeneralment għax ikollhom il-boyfriend tagħhom li jkun qed juża d-droga hu u allura jkollhom iġibulu l-flus biex ikun jista’ jixtri d-droga. Inti semmejt jekk hemmx link bejn il-legalizzazzjoni imma safejn naf jien l-eroina jew il-kokaina mhux se jiġu legalizzati. Fejn tidħol il-ħaxixa m’hemmx link bejn il-ħaxixa u l-prostituzzjoni. Però żgur li jagħmlu użu minn xi ħaġa, u hawnhekk jidħol ukoll l-alkoħol to numb their feelings. L-ewwel esperjenza ta’ ħafna nisa li jgħidulna li jinżlu hemmhekk hi li dawn jieħdu qata’ kbira u jibżgħu wkoll. Għalhekk tintuża d-droga u dak huwa l-link.

IĊ-CHAIRPERSON: Aktar rimarki? L-Onor. Karol Aquilina.

ONOR. KAROL AQUILINA: Sur President, l-ewwel nett xtaqt ngħid li l-Onor. Claudette Buttigieg u jien inzertajna l-kelliema tal-Oppożizzjoni fuq dan is-suġġett u għalhekk attendejna għal din id-diskussjoni. Jien il-kelliem uffiċjali dwar ir-riformi u nagħmel shadowing tas-Segretarju Parlamentari Julia Farrugia Portelli. Meta tħabbar li se jkun hemm xi forma ta’ riforma jien ħadt l-iżbriga li nagħmel l-analiżi tal-liġi kif inhi fil-preżent u għamilt mistoqsija parlamentari dwar kull artikolu tal-liġi fejn jissemma reat marbut mal-prostituzzjoni. Fil-fatt hemm sensiela ta’ mistoqsijiet parlamentari li nistgħu niċċirkolawhom ukoll u dawn jelenkaw nies li ġew arrestati, investigazzjonijiet li saru, postijiet li saru tfittxijiet fihom, kemm ħarġu ordinijiet mill-Kummissarju tal-Pulizija sabiex jingħalqu postijiet minħabba l-użu tal-prostituzzjoni u kemm kien hemm negozji assoċjati mal-prostituzzjoni. Jiġifieri hemm sensiela sħiħa ta’ informazzjoni u data utli li wieħed jista’ jara. 

Jiena laqtuni żewġ affarijiet. Minn din id-data jirriżulta li effettivament il-forzi tal-ordni tagħna mhux qed jagħmlu sforz biex jikkonċentraw fuq ir-reat per se tal-prostituzzjoni imma kważi jaqbduhom b’konsegwenza ta’ xi ħaġa oħra li jkunu qed jinvestigaw. Daqqa jkunu qed jagħmlu investigazzjoni dwar droga u tirriżultalhom li hemm il-prostituzzjoni, daqqa jkunu qed jagħmlu investigazzjoni fuq l-użu ta’ flus foloz u jirrużulta r-reat tal-prostituzzjoni, eċċ. Xi ħaġa oħra li ħarġet mill-mistoqsijiet parlamentari li għamilt hi li kif bdejt nagħmel dawn il-mistoqsijiet avviċinani membru fil-Korp tal-Pulizija li huwa stazzjonat f’għassa fiċ-ċentru ta’ Malta u dan qalli li huma kien qed jirriżultalhom li mhu qed isibu lil ħadd li kien involut fiċ-ċirku tal-prostituzzjoni u ma setgħux jemmnu li ma kien hemm ħadd u allura ħarġu jduru. U dan kompla jgħidli li meta ħarġu jfittxu sabu ruxmata postijiet, b’uħud minnhom ikunu proprju viċin l-għassa tal-pulizija! 

Dan il-membru fil-Korp qalli li meta daħlu u staqsew sabuhom hemmhekk. Qalli li din trid tiġi minn fuq biex huma jibdew jagħmlu ċerta xogħol għax filwaqt li ħafna drabi huma jkunu preżenti, sakemm ma jingħatawx direzzjoni dwar il-bżonn li trid tingħata aktar attenzjoni għal dawn l-affarijiet, huma ma jindunawx bihom. Ħafna drabi dawn it-tip ta’ affarijiet tant isiru wara bibien magħluqa li huma stess, li jkunu kontinwament preżenti fil-komunità, ma jindunawx bihom! Allura din forsi tistgħu tikkontribwixxu ftit intom fiha. L-ewwel nett ir-riforma trid tkun ukoll fil-liġijiet tal-pajjiż. Ħafna minn dawn il-liġijiet huma miktubin b’mod li jmur lura ammont kbir ta’ snin. Fil-fatt ma jidhirlix li kien hemm xi emendi tagħhom matul dawn l-aħħar 20 sena. Kien hemm xi affarijiet żgħar imma ħafna mill-affarijiet li kien hemm kienu ilhom f’ordinanzi, eċċ. 

It-tieni ħaġa hi li forsi jsir sforz anke mal-Forzi tal-Ordni, u forsi dan il-Kumitat ikollu l-opportunità sabiex jiltaqa’ magħhom, sabiex dawn jagħtu importanza lil dawn l-investigazzjonijiet biex niskopru proprju każijiet bħal dawn.  

DR MARY MUSCAT: Matul dawn l-aħħar snin jiena bdejt ngħallem l-Akkademja tal-Korpi Dixxiplinati, fejn hemmhekk isir in-service training. U din hija xi ħaġa li l-pulizija jridu jiġu aġġornati dwarha. Kultant il-pulizija jgħidlek li jrid l-ordni minn fuq għax l-ispettur se jkun iktar aġġornat mal-liġi milli l-kuntistabbli jew is-surġent. Din trid tiġi indirizzata mill-angoli kollha. Però, kif għidt l-ewwel, l-ikbar diffikultà tal-pulizija - jien għaddejt minnha bħala spettur ukoll - hi li meta tressaq lil xi ħadd irid ikollok provi li jkunu beyond any reasonable doubt. Kif inhi l-liġi bħalissa inti innoċenti sakemm jiġi ppruvat li ħati. Issa f’dawn it-tip ta’ każijiet trid tkun bil-kontra u ċjoè guilty until proven innocent. Allura jrid ikollok ix-shift tal-burden of proof. Kieku jien kelli nemenda l-liġi kont nibda minn dik! U nagħtih id-defences kollha. 

Fil-lista tal-pornografija hemm lista tad-defences li qiegħda fil-Kodiċi Kriminali. Mhijiex problema li tibqa’ hemm dik, anke jekk trid tiżdied ma’ tal-prostituzzjoni. Però nibda minn dik għax tiffaċilita ħafna l-affarijiet. Il-fatt li pulizija mar u daħal f’massage parlor, anke jekk kien pajżan u xi ħadd jgħidlek entrapment ... Mela l-ewwel nibda billi nsaħħaħ l-għodda ta’ infurzar. Nies li jridu jaħdmu għandna għax jien nitkellem magħhom. Pereżempju fl-in-service naġġornahom dwar x’seħħ dan l-aħħar fil-liġi tal-familja u nsemmilhom x’inhi d-differenza bejn koabitanti, miżżewġin, unjonijiet ċivili, eċċ., u narahom jibqgħu jħarsu lejja għax qatt ma jkunu semgħu bihom! Hija xi ħaġa pożittiva Ii l-liġi l-ħin kollu tinbidel. Però nista’ ngħid li bħala rieda biex jinforzaw mhijiex nieqsa. 

Ċerti affarijiet trid tikkonvinċihom bil-mod. Wieħed mis-suġġetti li ngħallem l-Akkademja hija fuq il-hate crime and hate speech. Ilni snin nagħmilha din u fl-aħħar se jagħmlu unit speċjalizzat fuq din il-ħaġa! Kultant trid iċċaqlaq daqsxejn l-affarijiet għax hemm ċerta konservatiżmu. Bħala istituzzjoni forsi jdumu daqsxejn biex jinbidlu, però l-ewwel pass huwa bidla fil-liġi. Tagħtihom l-għodda, u ġaladarba tagħtihom l-għodda, imbagħad ir-rieda qiegħda hemmhekk u jaħdmu żgur. U hawnhekk qiegħda nitkellem mill-esperjenza. 

IS-SINJURA MARIE THERESE GATT: Sur President, il-business tal-prostituzzjoni ngħidulha business għax tant iġġib flus li tagħmel boom kullimkien. Il-pajjiżi li jridu jwaqqfu l-prostituzzjoni sabu li huwa diffiċli biex twaqqafha. Sweden u Norway ilhom 30 sena jaħdmu fuqha u xorta ma sparixxitx il-prostituzzjoni. Naqqsuha ħafna u l-mentalità tan-nies qiegħda tinbidel u r-rispett lejn in-nisa żdied. Ovvjament mhux se tisparixxi billi nagħmlu leġiżlazzjoni. Il-pajjiżi li fetħu dan il-qasam għax riedu jagħtu għażla lin-nisa, - għax inkella jmorru underground - minflok marru għall-aħjar, marru għall-agħar. L-underground dejjem se jkun hemm. Meta inti għandek business li se jagħmel il-flus se jkollok il-kompetizzjoni. U meta jkun hemm il-kompetizzjoni kulħadd se jipprova jnaqqas il-prezzijiet jew joffri iktar servizzi, bħalma rajtu f’dak il-menu! 

Anke jekk jgħidu li huma business u se jħallsu t-taxxa u se jieħdu l-benefiċċji kollha dawn mhux se jħallsu t-taxxi għax se jiġu aktar flus u se jagħksu lill-prostituti tagħhom biex jagħmlu aktar flus. Il-vjolenza se żżid għax bil-liġi jien se nixtrik u allura jekk ma tagħmilx li rrid jien se tispiċċa bis-swat jew inkella noqtlok. Dawn huma affarijiet li qed iseħħu fi New Zealand, fejn in-nisa għadhom jinqatlu u l-underground qiegħed iżid għax għandek anke tfal tal-iskola, minn għaxar snin ‘il fuq, jekk ikollhom bżonn il-flus qed joħorġu jagħmlu l-prostituzzjoni fit-triq wara l-iskola! Dan qed isir meta suppost huwa illegali skont in-New Zealand reform! Dawn qed joħorġu jikkompetu mal-prostituti l-oħra u qed joffru s-servizz tagħhom verament irħis. 

Allura minn fejn se ġġib dawk il-pulizija kollha biex jagħmlu l-investigazzjonijiet? Minn fejn se ġġibhom il-health inspectors kollha biex jidħlu f’kull kamra magħluqa fejn għandek raġel ma’ prostituta, biex tkun ċert li m’hemmx tfal taħt l-età, biex tkun ċert li m’hemmx vjolenza u biex tkun ċert li qed jużaw il-condoms? Bil-liġi l-condoms iridu jintużaw biex ma jinxteridx il-mard. Imma kemm jista’ pajjiż ikollu nies biex jiċċekkjaw dawn l-affarijiet? Il-pajjiżi li fetħu, bħan-New Zealand, l-Awstralja, il-Ġermanja u l-Olanda qed jipprovaw inaqqsu għax ma jistgħux ilaħħqu. In a business li qed jagħmillek il-flus dejjem se jsibu l-mezzi kif idaħlu aktar!

IĊ-CHAIRPERSON: Però fin-Nordic model jista’ ikollok x’taqsam bil-condom bilfors? Jekk inti qed tgħid li l-irġiel ma jistgħux imorru ... Fin-Nordic model tista’ torganizza screening biex tara x’mard sesswali għandek.

DR ANNA BORG: Diġà tkellimt fuq din l-issue u jekk inti mhux se tagħmel screening fuq kull klijent li jmur ma’ prostituta nkunu qed nidħku bina nfusna. Qegħdin dejjem nagħmlu l-enfasi fuq il-mara, li hija l-vittma, fejn qed nibagħtuha tiċċekkja ruħha biex nassiguraw ruħna li mhux qed iġġorr mard. Imma mbagħad jekk din ikollha l-mard kif se tgħix? Fiha nnifisha din hi problema għax jista’ ikun li din il-mara ma tgħid lil ħadd li għandha xi ħaġa għax ma jkollhiex għejxien ieħor. Jekk dħalt f’dak iċ-ċirku jkun verament diffiċli biex toħroġ minnu. Però jekk inti lill-klijenti mhux qed tibagħthom għall-iscreening se tkun qiegħed titlef l-iskop kollu għaliex mir-riċerka sibna li ħafna min-nies li jmorru mal-prostituti huma jew miżżewġin jew inkella għandhom partner. U allura wara li jmorru mal-prostituta se jmorru mal-partner tagħhom ukoll. Għalhekk huwa kollu daħk fil-wiċċ li nġiegħlu lill-prostituta tmur tagħmel l-iscreening jekk imbagħad ma nibagħtux lill-klijenti!  

IĊ-CHAIRPERSON: Contact tracing.

IS-SINJURA MARIE THERESE GATT: X’se jagħmel dak li jkun? Se jmur jiddikjara li mar ma’ prostituta?!

IĊ-CHAIRPERSON: Contact tracing huwa importanti biex ... (Interruzzjonijiet)

DR ANNA BORG: Iva, imma fil-prostituzzjoni, kif qalet is-Sinjura Marie Therese Gatt, kif se naċċerta ruħi li l-aspetti tal-liġi qegħdin jiġu segwiti? Se jmur xi ħadd jiċċekkja? Jekk prostituta qiegħda ma’ raġel u f’nofs l-affari dan fettillu jneħħi l-condom min se jikkontrolla? Irridu noqogħdu b’seba’ għajnejn għax aktar ma tagħti drittijiet lill-irġiel, li għandhom il-poter li jużaw il-ġisem tan-nisa, aktar tkun qed tagħtihom an open highway biex jagħmlu li jridu għax issa f’daqqa waħda qegħdin nagħmluha legali! Il-mudell Nordiku dak li jagħmel; dak il-poter jieħdu mingħand min qed jabbuża u jagħtih lill-mara. Għalhekk huwa l-mudell femminista. L-iskop mhuwiex li nwaqqfu l-prostituzzjoni però inti issa għandek il-mezz biex jekk xi ħadd qiegħed jimxi b’dak il-mod, jien nista’ f’dak il-mument ngħid li ġie t-tali u għamel hekk u hekk. Il-liġi qed tagħti dritt lill-mara li tieħu l-poter f’idejha. Nerġa’ ngħid li għalhekk huwa l-mudell femminista u l-pajjiżi l-aktar avante-garde waslu għalih. Dan il-mudell jirrikonoxxi wkoll li f’ħafna soċjetajiet jittolleraw il-prostituzzjoni imma ... U kif għedt li dan ħafna drabi huwa servizz li jużawh l-irġiel u l-akbar vittmi huma n-nisa. 

DR ANNA VELLA: Fost l-affarijiet li noffru f’Dar Hosea jiena speċjalizzata fl-STIs u f’din id-dar għandna klinika li hija kkonsidrata bħala annex tal-GU Clinic. Hemmhekk nagħmel l-iscreening kollu li jsir fil-GU Clinic u nagħti wkoll it-treatment. Mela jekk joħroġ positive syphillis, li ġieli kellna, jirnexxili nġib il-penicillin injection – dak huwa mod ta’ kif nagħmlu containment tal-marda – u nagħtiha lil dawn in-nisa. Li timmaġina li dawn in-nisa se jmorrulek il-GU Clinic jew x’imkien ieħor is beyond them għax they will not go! U ma jmorrux għax jinkixfu! Imma f’Dar Hosea they feel safe ...

IĊ-CHAIRPERSON: Allura intom toffru dan is-servizz.

DR ANNA VELLA: Hekk hu.

DR ANNA BORG: Li nafu wkoll hu li pereżempju, il-Ġermanja fejn tawhom iċ-ċans sabiex jirregolarizzaw ruħhom u jirreġistraw, minn madwar 400,000 mara kien hemm inqas minn 100 li rreġistraw bħala prostituti! U dan għaliex ħadd ma jrid li ismu jkun assoċjat li kien fil-prostituzzjoni. 

IS-SINJURA MARIE THERESE GATT: U jitilfu x-xogħol ukoll. 

DR ANNA BORG: Imma apparti minn hekk, dawn jaħdmu bħala self-employed ... Issa inti ma jaqbillekx tmur tirreġistra għax inkella ... Dik hija myth oħra li issa se nibdew indaħħlu t-taxxi u li se jkollna kollox regolarizzat għax din fil-Ġermanja ma ħadmitx. 

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Jiena wkoll ningħaqad mal-kollegi biex nirringrazzjakom tax-xogħol li tagħmlu. Bħalma tafu jien ilni nsegwi ħafna l-ħidma tagħkom mill-qrib u llum nixtieq ngħidilkom kemm verament nammirakom għax-xogħol li tagħmlu, li huwa xogħol sensittiv u delikat ħafna. Jiena ngħid li għandna bżonn ta’ aktar nies bħalkom għax we need to be checked in our decision making u naħseb li intom l-iktar nies li tistgħu tagħmlu dan u biex tiggwidawna fid-deċiżjonijiet tagħna. 

Kont se nistaqsi fuq il-biċċa xogħol tal-condoms li staqsa fuqha l-Onor. Grech f’dak  li għandu x’jaqsam man-Nordic model, imma naħseb li dak li għadek kif għedt inti Dr Borg, kien ċar daqs il-kristall. Għal min forsi ma jafx dan il-mudell x’jagħmel, prattikament dan qiegħed jagħmel a paradigm shift radikali u l-onus qiegħed jitlaq minn fuq il-prostituta u jmur għal fuq min qed imur għal dan is-servizz. Bħalma tafu jiena kont attendejt il-konferenza li għamiltu f’Settembru u fil-bidu tagħha kelli l-impressjoni, speċjalment meta tkellmet l-Onor. Julia Farrugia Portelli, li we are all out and we are moving forward and we are going into something which a lot of people in that conference did not know where we are going. Imbagħad qisu waqa’ kollox u siket kollox. Għalhekk nixtieq inkun naf minn għandkom jekk tafux b’xi żviluppi ġodda li seħħew f’dan ir-rigward. 

L-aħħar mistoqsija nixtieq nagħmilha lil Dr Vella. Jiena wkoll ġejt indur Dar Hosea u it was a mind opening experience. Bħalissa x’nuqqasijiet għandha d-dar tagħkom? X’għandha bżonn? Dan hu l-post fejn għandek titkellem għax nistgħu nwasslu l-messaġġ tiegħek. 

DR ANNA VELLA: Dar Hosea qiegħda f’mument fejn mid-drop-in clinic qiegħed ikollna success stories. Illum il-ġurnata, minn 50 jew 60 persuna li għaddew minn Dar Hosea, hemm numru kbir minnhom li m’għadhomx fil-prostituzzjoni u qegħdin miġburin id-dar. Hemm min għandu t-tfal, hemm min għandu x-xogħol u hemm min għandu d-dar tiegħu. Aħna qegħdin noħorġu u nsibuhom f’darhom, fil-postijiet tax-xogħol tagħhom u mat-tfal tagħhom. L-affarijiet qed jinbidlu u naħseb li dak juri li huwa programm li jimxi skont il-bżonnijiet u mhux skont struttura fissa. 

Aħna jkollna bżonn ta’ ħafna affarijiet. Nixtiequ ħafna l-Exit Programme u nixtiequ dan il-programm mhux tal-ħabs. Pereżempju jekk ġiet mara fit-3.30 p.m. tfittex l-għajnuna, li huwa l-ħin li fih aħna tlaqna minn hemmhekk biex niġu għal din id-diskussjoni, din mhu se ssib lil ħadd. Aħna naħdmu bil-volontiera. L-unika persuni mħallsin huma żewġ social workers u part-time social assistant. Jiġifieri aktar minn ċertu ammont ma nistgħux inġebbdu. Bħala volontiera jekk ma jistgħux jiġu ma jiġux. Ħafna drabi m’għandniex bażi ta’ flus li bihom ngħidu se nsiru full timers jew biex nimpjegaw lin-nies biex jidħlu jaħdmu magħna. 

Funding huwa kollu mill-volontarjat u nirċievu mingħand min ikun ta’ qalb tajba. Napplikaw għal ħafna programmi u mmexxu b’hekk. Jiena wkoll volontiera hemmhekk u l-professjoni tiegħi nħaddimha b’mod volontarju. Għandna ħafna nies li jiġu jgħinuna u jkollna bżonn minn kollox. Fil-fatt għadni kif tellajt avviż fuq Facebook li għandna bżonn ta’ any volunteer with any skill. Jiġu nies jgħidulna li jafu jagħmlu book keeping jew accounts; kollox tajjeb għax jgħinuna biex immexxu. So anything is welcome.  

ONOR. CLAUDETTE BUTTIGIEG: X’ġara mill-konferenza lil hawn?

DR ANNA BORG: Ma smajna xejn. 

ONOR. CLAUDETTE BUTTIGIEG: Ma kien hemm l-ebda żvilupp? 

IS-SINJURA MARIE THERESE GATT: L-unika ħaġa li ġara minn Settembru lil hawn kienet dik li l-ismall businesses m’għandhomx bżonn li jġibu liċenzja. (Interruzzjonijiet) 

ONOR. CLAUDETTE BUTTIGIEG: Dik kienet diġà qiegħda hemm qabel il-konferenza.  

IS-SINJURA MARIE THERESE GATT: Dak huwa wieħed mill-modi ta’ kif jiżdiedu l-brothels. Fil-fatt dawn il-postijiet li llegalizzaw il-prostituzzjoni sabu dan il-mod ta’ kif iżidu malajr il-prostituzzjoni mingħajr ma tidher li qed iżżid għax filwaqt li l-brothels il-kbar iridu jirreġistraw ruħhom, dawk żgħar, li jħaddmu erba’ jew inqas magħhom, m’għandhomx bżonn li jirreġistraw u li jġibu liċenzja. Allura meta tagħmel riċerka se tieħu l-impressjoni li l-prostituzzjoni mhux qiegħda tiżdied fil-pajjiż avolja ġiet legali. Imma l-fatti huma li din qiegħda żżid minn taħt għax ikun hemm ħafna brothels żgħar. U l-brothels ta’ Malta huma kollha żgħar u għalhekk ma jidhrux!  

DR LARA DEMITRIJEVIC: Jekk m’iniex sejra żball l-unika ħaġa li smajt huwa l-Exit Programme li għamlet referenza għalih ... 

DR ANNA BORG: Kif għedna qabel il-mudell Nordiku huwa proċess fejn inti trid tbiddel il-mentalità minn kif inhi bħalissa għal mentalità differenti. Pereżempju bħalma għamilna fil-każ tas-sigaretti. Sa ftit tas-snin ilu konna naċċettaw is-sigaretti ... 

IĊ-CHAIRPERSON: Kienu jiġu reklamati wkoll.

DR ANNA BORG: Hekk hu. Illum jekk tmur l-Isvezja l-maġġoranza tan-nies jaqblu mal-mudell Nordiku u għall-ġuvintur Svediżi m’għadux aktar cool li tgħid li mort ma’ prostituta. Din l-attitudni nbidlet maż-żmien. U fejn qabel kont tiftaħar biha għax it was something manly to do, illum kważi daħlet l-idea li inti qiegħed tabbuża mill-vulnerabbli meta tmur ma’ prostituta. Hekk irid iseħħ bil-mod il-mod. Aħna mhux qed ngħidu li se neradikaw il-prostituzzjoni imma qed ngħidu li jrid ikun hemm bidla bil-mod biex inżidu r-rispett lejn il-ġisem tal-mara kif ukoll lejn il-ġisem tar-raġel li huma involuti f’din ...

IĊ-CHAIRPERSON: Aktar rimarki? L-Onor. Ivan Bartolo. 

ONOR. IVAN BARTOLO: L-ewwel nett nixtieq niskuża ruħi li ma stajtx inkun hawnhekk mill-bidu imma kelli impenji oħra. Dr Vella, jien għandi l-impressjoni li Dar Hosea hija xi ħaġa fis-skiet. Imma jekk aħna niltaqgħu ma’ xi każijiet bħal dawn - pereżempju mara li tagħmel użu mid-dar tagħkom iżżomm kuntatt tajjeb ħafna miegħi – kif tista’ issir l-outreach? Normalment jekk ikollok każ marbut mal-Aġenzija Appoġġ inċemplu fuq in-numru 179. Imma fil-każ tagħkom x’irid jagħmel wieħed biex jagħmel kuntatt magħkom?  

DR ANNA VELLA: Aħna nżommuha hekk għar-raġuni li l-ewwel nett il-ġirien tagħna ma jafux x’inhu jiġri fid-dar tagħna. Kull min ġie jaf li hija dar normali, fi triq normali u ħadd ma jissuspetta x’inhu jiġri f’dik it-triq. Naħseb li kieku l-ġirien tagħna jkunu jafu x’inhu l-iskop tad-dar tagħna ma jieħdux gost. Jien rajtha sseħħ mal-Caritas u f’ħafna postijiet oħra għax li jkollok tad-droga jew tal-prostituti ħdejk se jniżżillek il-valur tad-dar tiegħek. U għal din ir-raġuni li nżommuha hush-hush. Ir-referrals jiġu jew min-naħa tal-probation jew min-naħa tal-Qorti jew min-naħa tal-Aġenzija Appoġġ jew min-naħa tad-Detox. Jista’ jkun ukoll li huma stess iġibu lil ħaddieħor magħhom. Dak huwa l-mod ta’ kif aħna naħdmu.  

Xi ħaġa li qed isseħħ dan l-aħħar hi li kien hawn maġistrati li talbu biex meta jtellgħu l-prostituti l-Qorti dawn jibdew imorru Dar Hosea, u jekk iżommu kuntatt tajjeb, jitilgħu s-social workers tagħna u jirreferu li din qiegħda tiġi b’mod regolari u qiegħda tiġi riabilitata, u allura l-każ tagħha jaqa’ u tibqa’ only on a probation period. Nista’ nagħti xi cards u telephone numbers biex jekk tridu tkunu tistgħu tikkuntattjawna imma ovvjament m’hemmx l-indirizz tad-dar tagħna.  

IĊ-CHAIRPERSON: Għandkom xi kummenti konklussivi? 

IS-SINJURA MARIE THERESE GATT: Sur President, nixtieq nistaqsi mistoqsija. L-iktar kumment li nisimgħu meta jistaqsuna l-mistoqsijiet hu dak li l-prostituzzjoni hemm min jagħżilha hu għaliex jagħmel ħafna flus minnha. Imma jekk hi daqshekk lucrative għan-nisa, għalfejn in-nisa li nsibu fil-prostituzzjoni huma kollha nies vulnerabbli u tfal żgħar?! Li kieku jagħmlu daqshekk flus u hija l-għażla tagħhom konna nsibu rġiel fiha daqskemm għandna nisa! Kien ikollna 50% u 50% u mhux 99% nisa! Jekk hu xogħol li jġib il-flus l-irġiel se jmorru għalih ukoll u se ssib li jidħlu għalih minn kull parti tas-soċjetà u mhux nies vulnerabbli biss ... 

IĊ-CHAIRPERSON: Il-problema hi li once you get into it, it is difficult to get out. 

DR ANNA BORG: Għalhekk irridu noqogħdu attenti li ma niftħux għax il-ħaġa se tispiċċa teskala bħalma ġara fil-Ġermanja, fejn hemmhekk spiċċaw b’400,000 mara jaħdmu f’dan il-qasam!

IĊ-CHAIRPERSON: Rajt dokumentarju fejn persuni minn pajjiżi fqar, bħall-Eastern Europeans, Moldova, Russja, eċċ., jgħidulhom li se jmorru jaħdmu xogħol regolari imma mbagħad kif jaslu hemmhekk jeħdulhom il-passapo rt u jkunu aggressivi magħhom u dawn ma jkunu jistgħu jagħmlu xejn.

[bookmark: _GoBack]DR LARA DIMITRIJEVIC: Sur President, dawn mhumiex dokumentarji imma huma realtajiet li qed iseħħu f’pajjiżna! Bħalissa qiegħda nassisti ‘l fuq minn 100 vittma ta’ traffikar, ħafna minnhom qegħdin in forced labour, però il-ftit li qiegħda nsegwi jien huma fuq sexual exploitation and that is their reality. Dan mhuwiex dokumentarju imma hija r-realtà li għaddejjin minnha dawn in-nies.  

IĊ-CHAIRPERSON: Sar il-ħin u għalhekk se naġġorna din id-diskussjoni. Nirringrazzjakom.  

Fis-6.22 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u b’aġenda li jiġu kkomunikati aktar tard.







